
Langileen 
aristokrazia, 
karten artean  
'emakume kartagileak. Memoria bizia' erakusketa inauguratu berri du Bibat Museoak, fournier enpresan 
150 urtez lan egin zuten emakumezkoen inguruan. aritza saenz del Castillok egindako ikerketan oinarrituta 
dago, eta garai bateko industria eredu parternalistaren sinbolo bilakatu ziren kartagileak ekarri ditu gogora.  
testua eta argazkiak: estitxu ugarte lopez de arkaute. 

Sakonean

H
iriko fabriketan XIX. mende amaieratik lan egin zuten 
emakumezkoen artean gasteiztartasunaren sinboloa 
bilakatu ziren Fournierreko kartagileak. Emakume 
langileen high-class edo aristokrazia moduko bat 
ordezkatu zuten beste sektoreetan lan egiten zuten 
emakumezkoen aurrean. Aritza Saenz del Castillo 
Velasco Historia Garaikidean doktore eta Emakume 

Kartagileak. Memoria bizia liburuaren egileak nabarmendu duenez, 
"lehen industrializazio horretan, XIX. mendearen amaieran eta XX. 
mendearen hasieran, emakumeak aurkitu ditzakegu hainbat 
fabrikatan lan egiten, zaku fabriketan, kandelak egiten, oihalgintzan, 
baina kartagileak izaera berezia zuten". 

Apaizen eta militarren hiri horretan emakume gehienak etxeko 
andreak ziren, edo neskameak. Industrian, soilik %6k lan egiten 
zuten. Izan ere, garaiko moralaren kontrakoa zen emakumeak 
fabriketan jardutea; gizartean oso gaizki ikusia zegoen, eta gainera, 
lantegietan emakumezkoen presentzia mugatzeko legeria zorrotza 
zen. Testuinguru horretan, bere karta fabrikaren hastapenetan 
erabaki zuen Heraclio Fournierrek emakumeak kontratatzea. 
"Emakumeek gizonezkoek baino askoz gutxiago kobratzen zuten eta 
enpresaren errentagarritasunerako oso eskulan preziatua zen", 
nabarmendu du Saenz del Castillok. Halaber, "emakumeen 
dohainak" kontuan hartu zituen enpresariak erabakia hartzeko, oso 
zabaldua baitzegoen garai haietan "lan finak" egiteko, kartak 
manipulatzeko hain zuzen, gaitasun hobeak zituztela 
emakumezkoek gizonek baino.

Saenz del Castilloren liburuan bezala, Bibat museoan inauguratu 
berri duten kartagileen inguruko erakusketan ere jasotzen dutenez, 
toki nabarmena okupatu zuten Fournier fabrikan emakumezkoek, 
eta hasieratik gehiengoa izan ziren. Kartak inprimatu aurreko eta 
ondorengo lan guztiak zeuden haien ardurapean: papera hautatu, 
eta gainbegiratzea, kartak margotzea, bernizatzea eta ebakitzea, 
karta sortak berraztertzea, kutxatilak egitea eta paketatzea. 

Lehen hezkuntza bukatu ostean sartzen ziren fabrikara, 14 
urterekin, eta ezkontzen zirenean gehienek lana uzten zuten, 25 edo 
30 urterekin. Izan ere, enpresak pizgarri ekonomikoak ematen 
zizkien ezkontzen zirenean lana uzteko edo fabrikara ez itzultzeko 
lehen umea izaten zutenean. 

"Ugazaba baino, aita"
Heraclio Fournierrek langileekiko zuen izaera paternalista eta "bere 
emakume langileen" moralitatearen zaintza eta kontrola ere 
enpresaren ikur bilakatu ziren. "Lantegian, sexuen arteko banaketa 
erabatekoaz gainera, kristautasuna sutsuki zabaltzen zuten". Hala, 
lanpostu bakoitzean, esate baterako, santuen irudiak zeuden, 
"langileen portaera gidatzeko". 

Era berean, kontrol soziala eta erlijiosoa fabrikatik kanpo 
zabaltzen zuen Heraclio Fournierrek. Saenz del Castillok adibide 
bezala aipatu du nola XX. mendearen hasieran "gizon honek 
debekatzen zien emakume langileei Florida parkean egiten ziren 
dantzaldietara joatea. Gizon eta emakume gazteak toki berean 
egotea ez zegoen ondo ikusia eta". 

Garaiko Fournier lantegiko irudiak 
jasotzen ditu 'Kartagileak. Memoria bizia' 
erakusketak, bideo batean. E.u.



Kartagileekiko "kezka" horrek eta haien bertutearen eta 
moraltasunaren kontrolak emakume errespetagarri eta prestigio 
handikoak bihurtu zituen hirian. XIX. mende amaieran, emakumeek 
etxetik kanpo egiten zuten lana gaizki ikusia bazegoen ere, eta oso 
modu berezian, lantegietan egiten zuten lana, kartagileen figura 
arazo handirik gabe onartu zen Gasteizen, eta Heraclio 
Fournierrekin batera hiriko nortasuna definitu zuen ikur bihurtu 
ziren. 

Hala, gasteiztartasuna ordezkatzen zuten erakundeen eta 
herritarren aldetik jaso zuten babesari esker, ekitaldi 
garrantzitsuenetan egotera ere gonbidatu zituzten Fournierreko 
kartagileak, beste lantegietako emakumeak ez bezala. "Alfontso XIII.
ari, 1902an Gasteizera egindako bisitan, harrera egiteaz arduratu 
zen segizioan parte hartzera gonbidatu zituzten", aipatu du Saenz 
del Castillok. Fabrikako langile batek liburuan aitortzen duen 
moduan, "fabrika zaharra unibertso bat zen, bertan lan egitea 
pribilegioa. Kartagileek aitorpen handia zuten hiri osoan. Haietako 
batekin ligatzen zuena... kontuz!".

Lan baldintza hobeak, gatazka gutxiago
Heraclio Fournierrek eta haren ondorengo Felix Alfaro Fournierrek 
sustatu zuten "katolizismo sozialaren" ondorioz, oso lan-baldintza 
bereziak ezarri ziren fabrikan, Gasteizko beste gainerako enpresekin 
zerikusirik ez zutenak. Jornalari dagokionez, fabrikaren lehen 
hamarkadetan, emakumezko langileen soldata eguneko 0,50 eta 

garaiko moralaren 
kontrakoa zen 
emakumeak 
lantegietan 
jarDutea

emakume langileen 
kontrol soziala 
faBrikatik kanPo 
zaBalDu zuen 
fournierrek

Sakonean

1,50 pezeta artekoa zen, Gasteizko industria-langileen batez 
bestekoa baino soldata handiagoa. Ordainsari horiei aparteko beste 
haborokin batzuk gehitzen zitzaizkien, hala nola Eguberrietakoa eta 
Bufanda izeneko ordainsaria, neguan kobratzen zena. Dena den, 
emakumezkoen soldatak oso onak izan arren, aldea nabarmena zen 
gizonezko lankideen soldatarekiko.

"Ikuspegi paternalista horrekin lotutako prestazio sozial ugari 
zeuden enpresaren barnean. Enpresako medikua izan zuten XX. 
mendetik hasieratik; halaber, erretirorako sistema bat ere izan zuen 
lehenetariko industria izan zen Fournier; eta zortzi ordutako lan 
jarduera ezarri zuen lehenengoetarikoa ere izan zen", azaldu du 
Saenz del Castillok. 

Eredu horrek enpresaren barruan harreman bereziak sortu zituen, 
eta talde kohesioa areagotu zuen, fabrikaren barruan zein kanpoan.  
Halaber, bertako langileak lan aldarrikapenetatik kanpo geratzea 
eragin zuen, eta lan gatazka gutxitan parte hartu zuten. Izan ere, 
emakume asko Fournier enpresan lan egiteaz harro sentitzen ziren, 
eta beste industria batzuetan lan egiten zuten emakumeak 
gutxiesten zituzten, Heraclio Fournierren egiten ziren lanak 
"hobeagoak zirelako", "garbiagoak". "Esmaltaciones San Ignacion 
lan egiten zuten emakumeei, adibidez, puchereras esaten zieten, 
esanahi negatiboarekin", azaldu du Saenz del Castillok.

Frankismotik eredu aldaketara
Fournierrek ordezkatzen zuen enpresa-eredu tradizional eta 
katoliko horrek luze iraun zuen, XX. mendeko lehen erdialdera arte 
bederen. Frankismoan, emakumeak esparru publikotik eta lan 
merkatutik baztertzeko saiakerek enpresaren beharrekin talka egin 
zuten arren, jabearen harremanak eta enpresaren ospe ona medio, 
1940 eta 1950 urteen artean, esate baterako, ehun emakume baino 
gehiago kontratatu zituzten fabrika berrian lan egiteko. 

Nolanahi ere, kontratazioak egiteko irizpideek agerian uzten dute 
emakumezko langileen inguruko ikuspegi paternalista hori. 
Hautagaiaren familiaren eta egoera ekonomikoarekin batera, 
emakumeen ezaugarri fisikoak kontuan hartzen zituzten: bista, 
ikusmen-zolitasuna, oroimena, gorpuzkera eta altuera. Gainera, 
horrelako azalpenak ere jasotzen dira: "Estilo ona, ahizpa baino 
bizkorragoa, hortz osasuntsuak, hortzeria bikaina, itxura bikaina, 
bizkorra eta prestua ematen du, ondo kontatzen du". 

Alta, 60ko hamarkadan, Gasteizko garapen industrialarekin batera, 
kartagileen eta gasteiztartasunaren harremana itzaltzen hasi zen. 
Hala, sexuaren araberako lan bereizketa hori apurka-apurka 
desagertzen joan zen, eta emakumeak bestelako lanak egiten hasi 
ziren: administrazioan, laborategi kimikoan, marrazketan eta baita 
makinista zereginetan ere. 

80ko hamarkadan, berriz, birmoldaketa industrialarekin, atzerriko 
kapitala sartu zen Fournierren, amerikarrak enpresako akzioak 
erosten hasi zirenean, eta gutxinaka-gutxinaka familia handiaren 
izaera hori desegiten hasi zen. Era berean, Heraclio Fournierren 
industria eredua eta frankismo garaian hirian zabaldu ziren enpresa 
mota horiek, emakumezkoen eskulanean oinarritutakoak, desagertu 
egin ziren, Areitio, Cartuchos Orbea… 

"ikusPegi 
Paternalistarekin 
lotutako Prestazio 
sozial ugari zeuDen 
enPresan"
aritza saenz del Castillo

"sexuen arteko 
Banaketaz gain, 
kristautasuna 
sutsuki zaBaltzen 
zuten"

1960ko hamarkadatik aurrera 
emakumeak laborategi kimikoan ere lan 
egiten hasi ziren. ATHA-DAF-JAL



Teresa Lafraguak emakume 
langileen artean zapalduenak 
aukeratu ditu, erakusketa 
baten bitartez omenaldia 
egiteko. Artziniegako 
Santxotena Museoan, 
ekainaren 20ra arte zabalik 
dagoen Emakumea 
Meatzaritzan erakusketak 
Artziniegako Udalaren eta 
Euskal Herriko Meatzaritzaren 
Museoaren babesa du. Bertan 
laburbiltzen dira Bizkaiko 
Gallartako aire libreko 
meatzeetan emakumezkoek 
egin zituzten lanak. "Ez dago, 
emakume langile hauen 
inguruko informaziorik. Betoa 
jarri ziguten eta existituko ez 
bagina bezala tratatu gaituzte. 
Hala ere, oso errotuta geunden 
meatzaritzaren munduan", 
azaldu du Lafraguak.

Lan ugaritan jardun ziren 
emakumezkoak, eta ofizio 
horiek guztiak irudikatu ditu 
Lafraguak emakumezko 
artisauei agindutako material 
desberdinetako irudietan. 
"Erakusketa hau emakumeei 
eskaintzeaz gain, emakumeen 
eskuetatik eginda dago", 
azpimarratu du. 

Irudietan jasotzen dira 
dinamita fabrikan kartutxoak 
egiten zituztenak. "Emakume 
horiek egunean 1.200 edo 
1.500 kartutxo egin behar 
zituzten. Astakeria bat! Are 
gehiago, amaitzen ez bazuten, 
etxera eraman behar zituzten 
kartutxoak. Eguzkitik eguzkira 
lan egiten zuten", azaldu du.

Harria ur hotzetan garbitzen 
zuten emakumeak ere irudikatu 
ditu Lafraguak. "Horretan lan 
egiten zuten asko eta asko –

azaldu du– gerrako alargunak 
ziren; bost edo sei seme-
alabarekin geratzen ziren eta 
inork ez zituen lanerako 
hartzen". 

Harria txikitzen zuten 
emakumezkoak ere agertzen 
dira, meatzearen ahoan lan 
egiten. "Teilape zikin baten 
azpian egiten zuten lan. 
Minerala dinamitatzean sortzen 
ziren harri handiak txikitu behar 
zituzten, pikotx batekin. Ez 
dago haien inguruko 
informaziorik, baina destajuan 

lan egingo zutela sumatu 
daiteke".

Lanbiderik okerrena, ordea, 
mandoen lana egiten zuten 
emakumeena zen, buruaren 
gainean jartzen zuten 
kapazoetan harriak eramaten 
zituzten batzuk; besteek, 
zirgariek, soka luze batetik 
tiraka mineralez betetako 
ontziak ertzera edo ibaian gora 
mugitzen zituzten. "Gizartearen 
zaborra zirela esaten zuten, eta 
kalean iraintzen zituzten, zikin 
joaten zirelako".

Emakumeek harriak garraiatzea merkeagoa zen animaliak erabiltzea baino. E.u.

Meatzeetako emakumeei, omenaldia

Harria ur hotzetan garbitzen egun osoa pasatzen zuten. E.u.

Protagonista

U
rteak daramatza Euskal Herriko ondare 
immateriala ikertzen Felix Mugurutza 
(Laudio, 1965) filologo eta etnografoak, 
eta batez ere toponimiaren alorrean 
egin ditu ikerketa gehien. Ez omen du 
presarik bildutako ezagutzei buruz 
idazteko, orain, benetako premia, 

betiko galtzear dauden testigantzak jasotzea dela 
uste duelako. Gainera, lan hori patxadaz egin behar 
dela babesten du, bestela, informazio asko 
jasotzeke geratuko litzatekeelako.    
'Laudioko Berbak' izeneko liburua idatzi duzu, bertako 
hitzak jorratuz. 300 inguru horietatik, aukeratu bat.
Koipetsu, adibidez. Urdai erreari esateko hitz bat. 
Hori kontatu zidan gizona erdalduna zen, baina 
sorginei buruzko kontakizun batean hitz hori 
aipatzen zuen. Haien haitzulotik ateratzen 
zirenean, sorginak beti ari omen ziren koipetsu 
eskatzen, hori jan nahi zutela eta. 
Bilduma baten lehen liburua omen da, Laudioko 
Udalaren arabera. Jarraitzeko asmorik bai? 
Bai, orain bigarren liburua lantzen ari naiz. 
Abenduan aterako dugu, eta Laudio inguruetako 
herri ohiturak eta geratzen diren kondaira apurrak 
jasoko ditugu bertan. Azken finean, hau da etorri 

zaigun ondarearen akta notarial bat egitearen 
parekoa. Hori guztia galduko da, berehala gainera, 
gure bizimodua desberdina delako eta 
komunikazio sistemak ere zeharo aldatu direlako. 
Suposatzen dut aurretik jasotako material asko jasota 
izango duzula, ezta?
Bai, gehiena aurretik jasota dago. Eskerrak. 
Kontuan izan jende asko hil egin dela. Orain 
informatzaile onak badira, baina gehienak oso 
modernoak dira. Zaharrak dira, bai, baina ez dute 
bizi giro berdinean. Adibidez, gure aitak 87 urte 
ditu, baina beti lantegi batean lan egin du, pisu 
batean bizi da eta baserria ahaztu du... horregatik 
diot informatzaile modernoak direla. Oraintxe 
bertan pasa berri didate ohar bat esanez emakume 
bat hil dela... bada, andre hori jentilak ikusi zituen 
azkena izan zen. 
Jentilak ikusi al zituen ba?
Bai, berak hala zioen. Orozkoko emakume bat zen, 
eta sinetsita zegoen jentilak ikusi zituela, non eta 
Laudioko jaietan gainera! "Baina jendeak nolatan 
ba ez ditu bideoz grabatzen", esaten zidan. 
Mundiala zen! Seguruenera ikusiko zituen jaietan 
zebiltzan mutikote batzuk, handiak eta ibilkera 
arraroarekin, eta jentiltzat hartu zituen, berak 

"Euskal kultura oso 
aberatsa da, baina 
monolitikoa egin dugu"  
FELIX MUGURUTZA filologo eta etnografoa

'laudioko Berbak' izeneko liburuan bildu ditu herrian tradizioa izan duten hitzak, baina egitasmo zabalago 
baten lehen emaitza besterik ez da. ez da oraingo kontua: artean gaztetxoa zela hasi zen ondarea ikertzen, 
eta galtzear den mundu ikuskera baten azken aztarnak jasotzera bideratu du bizitza.
testua eta argazkiak: juanma gallego.

sinesmen hori jaso eta bizi izan zuelako. Mundu 
ikuskera baten azken aztarnak dira horiek.
Andre hori liburu bat balitz, liburu hori betiko galdu 
dugu, eta jasotako aipu batzuk baino ez ditugu...
Hain justu. Horregatik, orain gure premia ez da 
horrenbeste ikertzea ikuspuntu akademiko sakon 
batetik, informazio hori guztia jasotzea baizik. 
Artxiboetan dagoena etorkizunean ere 
mantenduko da, baina ez da berdina gertatuko 
jende horrek esateko duenarekin. Abestiak, 
sinesmenak, bizitza nola interpretatzen zuten... 
hori guztia joaten ari zaigu, iraultza kultural 
izugarri baten erdian gaudelako. 
Nondik datorkizu halakoak ikertzeko grina?
13 urterekin mendira igotzen hasi nintzen, 
Laudioko mendi taldeko txangoetan. Euskal Herria 
ezagutzen hasi nintzen, eta konturatu nintzen 
euskara ez nekiela, jendeari galdetzeko eta kultura 
horretan sakontzeko. Unibertso oso bat ireki 
zitzaidan, eta oso adiktiboa izan zen niretzat. Tira, 
droga da pringatuentzat. Satisfazio gehiago 
emango dizun drogarik ez dago! Horrek, gainera, 
bizitza markatu dit. Orain dudan lanbidea 
[Laudioko euskara teknikari gisa] ere horri zor diot. 
Mendira joateaz gain, lehen ikerketak egiten hasi 

ginen. Mendira joan, txabolak neurtu, artzainekin 
hitz egin... egia esanda, metodorik ez genuen, 
baina bai gogo asko.  
Beste leku askotan ez bezala, Euskal Herrian kulturak 
eta hizkuntzak lotura estua dute...
Horregatik oso garrantzitsua da, adibidez, 
toponimia jasotzea. Toponimo batean ez dago 
soilik soinu konkatenazio bat; hor informazio asko 
dago. Are gehiago, esango nuke toponimoak direla 
iraganeko koordenada geografikoak. Bestetik, 
munduaren interpretazioa jasotzen dute; zeri 
ematen zioten garrantzia. Informazio historikoa 
ere ematen dute, eta baliatu izan dira, adibidez, 
gaztelu bat non zegoen jakiteko. Bestalde, oso 
identitarioa da, garai guztietatik etorri zaigun 
ondarea da, gurea egiten duguna. Baina berez ez 
dira existitzen, guztion buruan dagoen zerbait 
besterik ez dira toponimoak. 
Historiari buruzko edozein teoria babesteko ere erabili 
izan dira askotan, ezta?
Bai, oso manipulagarriak dira. Eta oso popularrak, 
guztion esku izanda, guztiok izan dezakegulako 
iritzi bat. Niri gertatu zait: nonbaitera joan 
toponimia jasotzera eta bertako batzuk minduta 
sentitu dira, euren jabetzakoa direla uste dutelako. 

Euskalduntze berantiarraren teoria babesteko, adibidez, 
lagungarriak izan al daiteke?
Kontrakoa. Teoria hori babes liteke 
antroponimiaren bitartez, hilerrietan agertzen 
diren izenen bitartez... baina toponimiaren 
ikuspuntutik ez dago mantentzerik. Euskara hona 
VI. mendean etorri izan balitz, Arabako Luku 
herriaren izena ez zen horrela mantenduko, Luko 
baizik. Edo Bizkaiko Forua bigarren menderako 
Foro izango zen... ba ez, euskaraz mantendu da. 
Dokumental famatu batean teoria babestu zuen 
Alberto Santana historialariaren lagun mina naiz, 
baina nire ustez gehiegi arriskatu zen, eta kriston 
txolopote batean sartu zen. Ez dago argudiorik 
teoria hori defendatzeko, kontrakoa babesteko ez 
dugun bezala. Nik, bederen, uste dut VI. mendea 
baino lehen hemen euskaraz hitz egiten zela. 

Polemikekin jarraitzearren, Laudion sorgina erretzeari 
utzi diote. Ez al gara gauzak gehiegi eztitzen ari?
Beste adibideren bat jarriko bazenu, baliteke. 
Baina, Laudioko sorginaren kasuan, niri berdin dit. 
Izan ere, asmakizun modernoa da, eta nik neuk 
parte hartu nuen horren eraketan. Laudion oilar 
bat ateratzen zen, eta gero umeek hiltzen zuten. 
Tira, gaur egun ez legoke ondo ikusita animalia bat 
hiltzea. Sorginaren kasuan, gazte ginenean 
ihauteriak berreskuratu genituen, eta kanpotik 
pertsonaia bat ekarri genuen. Tira, garai horretan 
oilar bat ez zitzaigun nahikoa iruditzen, beste 
zerbait potenteagoa behar genuen. Baina niri orain 
min gehien ematen didana da oilar horrena ez 
dakigula Laudion. Eskola eta ikastola guztietan 
irakasten da behin Ataunen jaso zutena. Azken 
finean, euskal kultura monolitiko bat egin dugu, 
baina gure kultura askoz aberatsagoa bada.   
Mitologia batua sortu dugu, orduan?
Bai, euskal kultura batua sortu gauza guztietarako. 
Eta horrek pena ematen dit: gure mitoak 
baztertzen ditugu, eta, aldiz, kanpotik etorri 
zaizkigun batzuk aitortzen ditugu; benetakotasun 
kutsua ematen diegu, eta, gezur horretan 
oinarrituta, eskoletan eta abarretan lantzen ditugu. 
Orain dena da Mari jainkosa eta antzekoak... baina 
hemen horrelakorik ez dugu. 
Antzeko zerbait idatzi zenuen behin Olentzerori buruz. 
Hori ez al da gurea?
Orain daukagun Olentzero hori ez da inoiz existitu, 
asmatu dugun gezurrezko mito bat da. Herri 
gehienetan, pertsonaia gaiztoa zen, uxatu 
beharrekoa, igitai batekin zebilelako umeak 
mehatxatzen. Gabonetan tximinia ixten zitzaion, 
sar ez zedin. Herri batzuetan, erre egiten zuten. 
Baina orain guztiz maitagarria da. Gutuna 
bidaltzen zaio eta opariak ekartzen ditu. Dena 
merkatuari begira prestatu da, inguruan dirua 
dagoelako. Mari Domingi jarri diogu, eta pipa ere 
kendu diogu, erretzerik ez dagoelako. Zoratuta 
gaude.  
Benetako Olentzero enbor bat zela babesten duzu. 
Kontaidazu hori.
Hemen, betiko tradizioa izan da Gabonetan enbor 
bat erretzea. Egur zati bat jaso eta etxean erre, 
urteko su berria pizteko. Ondo legoke hori 
berreskuratzea, Gabonetan jaiotzak jartzen diren 
modu berdinean, horri protagonismo pixka bat 
ematea. Gainera, naturarekiko harreman hori 
lantzea oso pedagogikoa litzateke, umeei begira. 
Juanjo Hidalgo arkeologoarekin batera, AVNIA aldizkaria 
landu zenuten. Noizko halako beste bat Euskal Herrian?

"iDaztean, Beste Hizkuntzei 
ematen zaien erresPetu BerDina 
eman BeHar Diogu euskarari"

"BaliaBiDe gutxirekin, lan asko 
egiten Da euskaltzainDian; 
Beatifikatzeko moDukoa"



Protagonista

Hasieratik esan genuen hamar urteko proiektua 
zela, eta horixe egin genuen. Goreneko puntuan 
geundela itxi genuen aldizkaria. Xelebreena da 
jendeak uste zuela atzean talde editorial indartsu 
bat egon behar zela. Tira, hasieran hilean 150 
euroko kuota jartzen genuen, gure poltsikotik, 
aldizkaria ordaindu ahal izateko. Amaieran 
kolaboratzaileei zerbait ordaintzeko moduan egon 
ginen, bederen. Oso lan gogorra izan zen, eta 
neketsua, baina asko aberastu gintuen. Ez dirutan 
noski, ezagutzan eta kontaktuetan baizik. Proiektu 
sinpatikoa zenez, eta atzean kokolo pare bat 
geundenez, jende askok lagundu gintuen. Xabi 
Otero edo Santi Yañiz bezalako argazkilariek haien 
argazkiak doan ematen zizkiguten. "Zelako friki 
bi", pentsatuko zuten. Eta, halere, 1.300 harpide 
genituen, eta zenbait doktoretza tesitan 
aldizkariaren edukia iturri gisa agertzen da. 
Harrobirik al dago etnografian? 
Nik, zorionez, bizitza konponduta daukat, baina 
argi daukat etnografia patxadaz eta lanbide izan 
gabe landu behar dela. Ogibidea denean, arriskua 
da gauzak azkar egin behar dituzula, eta emaitzak 
azkar entregatu. Bestela, ezin duzu kobratu, eta 
ezin duzu jan. Gauza gehienak ez dira ateratzen 
galdetegien bitartez, jendearekin lasai asko hitz 
egiten baizik. 
Euskaltzaina zara. Nolakoa da bertako bilera bat?
Oso aspergarria... kar-kar! Lan pila bat egin behar 
duzu, doan. Ikertu, agiriak egin... igande arratsalde 
batean jende guztia Whatsapp bidez gauzak 
bidaltzen... itota. Gero jendeak esango dizu "Oker 
bat dago hemen". Nolatan ba ez da egongo! Zer 
dakit nik Nafarroako toponimiaz? Baina egin behar 

duzu, ez dagoelako hori egingo duen jenderik. 
Zenbaitetan, gauzak inprobisatu behar dira. Hor 
dauden adituak beatifikatzeko modukoak dira. 
Baliabide gutxirekin asko egiten da. 
Gasteizko Araneko euskaltzaleek zioten nahikoa lana 
zutela euskara bultzatzearekin, Aranako jaiak 
beharrean Araneko jarri behar zela jendeari azaltzen 
hasteko... 
Egia da deklinatzea marroi bat dela. Nik neuk 
askotan kontsultatu behar dut, ezinezkoa delako 
Euskal Herriko izen guztiak jakitea. Getariako ala 
Getariko? Hizkuntza erromantzeek latinaren 
aurrean izan zuten abantaila izan zen ez zirela 
deklinatu behar. 
Eta, horretan, Euskaltzaindiak arautu behar du, ala herri 
hizkerari lekua eman?
Munduko akademia guztiak beti izan behar dira 
kontserbadoreak. Gero, denboraren poderioz, 
aldaketa ezinbestekoa denean, orduan onartu 
beharko da. Baina, adibidez, niri ez zait gustatzen 
Elorrixoko eta horrelakoak irakurtzea.
Egia da askotan zerbait earra dela irakurtzen dela, baina 
inoiz ez dut irakurri Me paice precioso...
Hala da. Askotan ematen du euskararekin oso tratu 
popularra dugula, baina gaztelaniari ez diogu tratu 
bera ematen; errespetatzen dugu. Euskaraz, berriz, 
badirudi gero eta txarrago idatzi, orduan eta 
popularragoa dela. Hitz egin nahi duzun moduan, 
baina, mesedez, idatzi ederra. Gaztela-Mantxan ez 
lukete inoiz idatziko Cajtilla, bertako guztiek 
horrela ahoskatzen duten arren. Beste hizkuntza 
guztiei ematen diegun errespetu berdina edo 
handiagoa eman behar diogu euskarari. Hori 
besterik ez dut eskatzen! 

ALEA 13

Iritzia

B ada lagun ugari desiratzen dagoena pandemia anker hau 
noiz bukatuko, behingoz, euskaldunon topikorik 
ohikoenarekin amaitzeko, txertatuta egonik txortan egiten 

hasteko, alegia. Eta desio horretan murgilduta, ETBko azpititulu 
egile haren gisan, maiz nahasten dituzte txertaketa eta "txortaketa", 
batzuetan nahita, besteetan nahi barik.

Baina badira beste lagun batzuk txertatu eta txoratu ere nahasten 
dituztenak, eta ondorioz, noraezean, purrustaldi antzuetan 
matxinatuta dabiltza. Lagun hauek neurri murriztaileez nazkatuta, 
eta askatasun ezaz haserretuta, txerto ezberdinen hedapen 
unibertsalari galga ipini nahi diote, eta sarri lagun arteko 
eztabaidetan askatasuna aldarrikatzeko aitzakian pandemiarik ez 
dagoela, edo bestela ere hiltzen dela jendea esateko adorea dute.

Gaixotasuna pairatu dutenek, hildakoen senideek eta lagunek, 
nahiz medikuek lekukotza argigarriak eman liezazkiekete, baina 
entzun nahi ez duenari ezin belarriak ireki, alferrik azalpen garbiak 
ematea. Nahiago dute bakarrik neurrien aurka purrustaka aritu, 
guztion hobe beharrez jendartearen osasuna bermatuko duen 
txertaketari baiezko borobila eman baino.

EAEko ospitaleetako larrialdi geletan, gaurko egunez, 127 lagun 
daude hil ala bizi, inguruan mediku andana lanean eta etxeetan 
senide eta lagun ugari esperoan. Ohe gehiago bete ez daitezen 
medikuntza arloko profesionalek eman dituzte aholkuak eta 
irizpideak, uste dut gure agintariek kontuan hartu beharko 
lituzketela.

Etorriko dira txortaldi berriak, txorta-jotze anitzak eta txortaleku 
atseginak, bien bitartean, besteenganako maitasunagatik eta 
elkartasunagatik, nahiz norberarenganako begiruneagatik, aukera 
ematen digutenean ekin txertatzeari, eta gero balizko geroko 
txortaketak!  

"entzun naHi ez 
Duenari ezin 
Belarriak ireki, 
alferrik azalPen 
garBiak ematea" 

Txortaketak

iñaki lazkano 
euskara teknikaria



iritzia

I az itxialdi garaian hasitako ohitura batekin jarraitzen dugu 
etxean. Arratsaldeetan, 19ak aldera gure "txokoa" zabaltzen 
dugu: salako eserlekuak mugitu, miradorera begira jarri, 

garagardo pare bat atera eta musika jartzen dugu. Egunak eman 
duenari errepasoa egiteaz gain, auzoa behatzen dugu. Ez pentsa 
zaintza poliziala egiten ari garenik, telebista piztu eta kasurik ez 
egitea bezala da.

Leihotik, eskuinean kale peatonala ikusten dugu, kale nagusiko 
etxeen atzean gelditzen den eremua da, parkera ematen du eta 
auzokoen geraleku da. Zortziak aldera, terrazak apurka-apurka jaso 
egiten dira eta kalea hustu egiten da.

Azken egunotan fenomeno berri bat deskubritu dugu. Ziurrenez, 
aurretik bertan egon da baina orain eguna luzatzen hasi den arte ez 
gara jabetu.

Terrazek libre utzi duten kale zatian, gazte talde bat ikusten dugu. 
Gazteak direla sumatu daiteke, ibilera, mugitzeko modua eta 
janzkeragatik, baina nahiko urrun daudenez, ezin gehiago zehaztu.

Baloi batekin jolasean dabiltza: tokeak eman, elkarri pasatu, 
dribleak, amarruak, saltoak...

Tribu ezezagun bat aztertzen dabilen antropologoa bezala 
sentitzen gara. Urrutitik behatzen ditugu, eta beraien jokoa 
identifikatzen saiatzen gara.

Ez dakigu noiz hasten den jokoa ezta noiz amaitzen den ere. 
Eguna ilundu ahala gazteak itzalak bihurtzen dira, mugimendua 
bakarrik sumatzen da eta hamarrak orduko, pixkanaka, desagertu 
egiten dira.

Ez dakigu nortzuk diren, ez nondik datozen. Dakigun bakarra da, 
arratsaldean, ordu pare batez gustura eta alai ikusten zaiela, arazoak 
ahaztuta, baloia eta jokoa ardura bakarra.

Eta gu, bitartean, kalea konkistatu duen tribu horri begira gaude, 
gurasokeriaz zipriztindutako inbidia apur batekin begira, farolak 
piztean garagardoa amaitu eta afaltzera abiatzen diren antropologo 
domestikoak.  

"ez Dakigu nortzuk 
Diren; urrutitik 
BeHatzen Ditugu, eta 
jokoa iDentifikatzen 
saiatzen gara" 

Antropologo 
domestikoak 

irati iciar  
ueu-ko langilea

#Ternua

T ernua markako 
musukoak Espainiako 
Errege Etxera ere iritsi 

dira, eta enpresa horretako 
maskararekin ikusi dugu asteon 
Sofia erregina emeritua ekitaldi 
ofizial batean. Soka luzea ekarri 
du txoritxoaren sarean Euskal 
Herrian horren zabalduta 
dagoen jantzi horren 
erabilerak.

@estitxuugarte

sarean
Egiten badut txantxa bat erreginaren ternua 
maskarillari buruz kartzelara noa?

@abejamaiaa

Espainiako Sofia erreginak Ternua musukoak 
erabiltzen ditu, euskal estetika "borrokilla" 
gustatzen zaio antza. 

malcom ixa
@ideiazabaldub

Ternua damakizuen danak oain MONARKIAren 
alde zauete.
Alla kuidaus! 

jon urBieta
@jonurbieta

Sofia erregina emerituak Ternua musukoa 
daramala eta Eitb-ren promo ederra lortu du. 
Musuko horrekin ikusi ditudan %90 edo gehiago 
sudurra denbora guztian tapatu beharrean 
ikusten ditut. Gainera, ondo filtratzen al du 
neopreno horrek? #aterkiairekikodut

lanDer 
sarasola        

@sarasolander

Ternuaz forratutakoak diferente konportatzen al 
dira ba? Batzutan gure barruko klasismoak 
izutzen nau....itzal sasiarte

@itzalsasiarte



Amaitu dira Bernedo eta Navarrete artean dagoen Sotoko errota 
berritzeko lanak. 2016. urtean hasi ziren hori leheneratzen; 
lehenengo, landaredia garbitu eta larrialdiko finkapena egin zuten, 
arriskuak saihesteko eta azterketa arkeologikoak eta esku-hartzeak 
egiteko sarbidea errazteko. Bigarren fase batean, 2019 eta 2020an 
zehar egindakoa, ehotzeko eraikin nagusiaren, kuboaren eta 
presaren jatorrizko egiturak finkatu eta zaharberritu zituzten. Errota 
horren lehen aipamena 1.088 urtekoa da, eta zutik mantentzen 
diren eraikinaren aztarna arkitektonikoak XVIII. mendekoak dira. 
argazkia: mendialdea.info. 

Industria aurreko ondarea berritzen

Bidali zure 
argazkiak testu 
labur batekin: 
erredakzioa@alea.
eus

iruditan

ALEA 17

erreDakzioa gasteiz
Arabako Mendiak Aske platafor-
mak izapidetzen hasi diren Arka-
mu, Iturrieta eta Labrazako proiek-
tu eolikoak bertan behera uzteko 
alegazioak jasotzen jarraitzen du, 
eta dagoeneko 3.000 baino gehia-
go lortu ditu. Besteak beste, zen-
tral eoliko horien "eragin konpo-
nezina" argudiatzen da alegazioe-
tan, eta egitasmoak "berehala eta 

erabat" geldiaraztea ere eskatzen 
dute.

Lana errazteko, idazki horiek 
entregatzeko hainbat puntu bildu 
dituzte mapa batean. Mapaz gain, 
manifestua, alegazioak egiteko 
dokumentazioa eta proiektuaren 
inguruko informazio zabala topa 
daiteke plataformak martxan ja-
rritako webgune berrian: araba-
komendiakaske.mozello.com. 

Maiatzaren 3ra arte jasoko dituz-
te alegazioak.

Orain arte lau parke eoliko be-
rri sortzeko eskaerak aurkeztu 
ditu Aixeindar sozietateak (Ener-
giaren Euskal Erakundea %40a, 
eta Iberdrola %60a). Parke horiek 
Azazetan (Arraia-Maeztu eta Ber-
nedo) kokatuko lirateke, 40 MW-
ko potentziarekin; Iturrietako 
mendietan (Arraia-Maeztu), 75 
MW-rekin eta 15 aerosorgailuekin; 
Labrazan (Oion), 40 MW-rekin 
eta 8 aerosorgailu eta Arkamun 
(Erriberagoitia), 95 MW-rekin eta 
19 aerosorgailuekin. 

Oraingoz, azken hirurak dira 
Arabako Lurralde Historikoaren 
Aldizkari Ofizialean argitaratu 
direnak eta egitasmo bakoitzeko 
alegazio bat egin behar da. Beraz, 
hiru dokumentu bete behar dira. 
Azazetako zentral eolikoaren 
proiektua ez da publiko egin 
oraindik.

Parke eolikoen 
kontrako ahotsak 
Mobilizazioekin batera, alegazioak batzen ari da arabako Mendiak aske 
plataforma; dagoeneko 3.000 alegaziotik gora lortu ditu eta maiatzaren 
3ra bitartean jasoko ditu. Webgune bat sortu dute horretarako.

Oraingoz Arkamu, Labraza eta Iturrietako proiektuak argitaratu dira Arabako Lurralde Historikoaren Aldizkari Ofizialean. ALEA

Astekoak gizartea



Maeztun eta Agurainen
Alegazioak jasotzearekin batera, 
mobilizazioak ere ugaritu dira 
asteotan. Asteazkenean bertan, 
Euskal Energia Erakundea (EEE) 
eta Iberdrolaren ordezkariek Azi-
lu herrira egindako bisita dela eta, 
elkarretaratzea deituta zuen pla-
taformak. Iruraiz-Gaunako admi-
nistrazio batzarretako alkateei 
proiektu eolikoak aurkezteko 
bilera egitekoa zen egun horretan.  
Baina, Azilukoa ez da deituta da-
goen mobilizazio bakarra. Apiri-
laren 24an, 12:30ean, Maeztun 
elkartzeko deia egin du platafor-
mak;  eta maiatzaren 22an, 
12:30ean, Agurainen.

Proiektu horien kontra dagoe-
neko agertu direnak mendizaleak 
dira. Arabako Mendizale Federa-
zioak komunikatu bat plazaratu 
du esanez gaur egungo eredu 
energetikoaren aldaketa babesten 
duela, jasangarriagoa izan dadin 
eta ingurumena errespeta dezan, 
baina kritikatu du trantsizio ener-
getikorako bide horretan, "denak" 
ez duela balio.

Gogorarazi duenez, proiektatu-
tako zentral eolikoetako batzuk 
"ingurumen kalitate handiko" 
mendilerroetan daude; izan ere, 
Arkamu mendilerroa eta Iturrie-
tako Mendiak Kontserbazio Be-
reziko Eremuan (KBE) eta Euro-
pako Natura 2000 sare ekologi-
koaren barruan daude. "Zer 
zentzu du energia berriztagarrien 
alde egiteak ekosistemak suntsi-
tuz?", galdetu dute. Horrekin lo-
tuta, mendizaleek azpimarratu 

dute proiektu horien aurka dau-
dela eta "lan-mahai baten" so-
rrera eskatu dute.

Bestalde, aipatutako proiektuez 
gain, asteon bertan jakin da  Ara-
maion ere beste parke eoliko bat 
eraikitzeko haize-neurketak egin 

nahi dituztela. Pasa den astelehe-
nean eman da Arabako Aldizkari 
Ofizialean txostenaren hasierako 
pausoaren berri.  

Aramaion, 81 metroko dorrea
Hain justu ere, Arlaban menda-
tearen inguruan haize-neurketak 
egiteko lizentzia eskatu du Aixein-
dar sozietateak (Energiaren Eus-
kal Erakundeak %40a, eta Iber-
drolak %60a). Horren arabera, 
urbaniza ezina den Aramaioko 
lurretan, 81 metroko dorre bat 
eraikitzeko prozesua martxan 
jarri nahi dute. Dorrea kable bidez 
mantenduko da zutik, eta ez du 
zimentazio beharrik izango. 

Kasu honetan, eskaera honi 
Arabako Foru Aldundian alega-
zioak aurkezteko epea 20 egune-
koa izango da.

Alegazioak jasotzeko Gasteizen jarritako mahaia. ArAbAko mEnDiAk AskE

arlaBan inguruan 
Haize-neurketak 
egin naHi Ditu 
aixeinDarrek 

araBako menDizale 
feDerazioak "lan-
maHai Bat" eratzeko 
eskaera egin Du

mikel Buruaga gasteiz
Pandemiaren hasierak gogor kol-
patu zuen kulturaren sektorea. 
Urtebete igaro da, eta, argi izpi 
xume batzuk kenduta, egoerak ez 
du hobera egin, segurtasun neu-
rriek eta edukierari ezarritako 
mugak erabat baldintzatu dute-

lako Gasteizko eskaintza kultura-
la. Kezka horretatik abiatu zen 
Kultura Bizia. Erakundeekin lan-
dutako  harremanek bere fruitua 
eman dute, eta, azkenik, Iradier 
Arena izango da egitasmoaren 
egoitza, 600 pertsonarentzako 
edukierarekin. 

Zein izan zen Kultura Biziaren hazia?
Abiapuntua oso argia izan zen: 
programatzeko leku bat behar 
genuen. Proiektuan pentsatzen 
hasi ginenetik, irekia eta anitza 
izan behar zela erabaki genuen. 
Beraz, irailean eta urrian jende 
ugarirekin hitz egiten hasi ginen, 
babes nahikoarekin jotzeko era-
kundeengana. Proposamena ondo 
iruditu zitzaien, eta berehala hasi 
ginen lanean. Bilera asko egin 
ditugu, batez ere Diputazioarekin; 
erakundeen aldetik haiek mugitu 
baitute gehiena. Aldi berean, sare 
bat osatu dugu elkarteekin, eta 
bilerak zein asanbladak egin dira.
Zer eragilek hartu dute parte?
Alde batetik, Gasteizko areto na-
gusiak daude: Jimmy Jazz, Kubik, 
Hell Dorado eta Urban Rock Con-
cept. Baina bestelako kultur era-
gile asko batu dira egitasmora: 
jaialdiei dagokienez, Magialdia, 
Jazzaldia, Azkena Rock Festival 
edo Aitzina Folk; Teatro Paraiso 
edo Pez Limbo bezalako antzerki 
konpainiak; baita ekitaldien an-
tolakuntzan lan egiten duten 
norbanakoak eta enpresak ere. 
Guztira, 30 eragile inguru dira.

"gauza asko egin 
ahal izateko 
kulturgune bat 
behar dugu"
JABOLO SAGASTUME kultura Bizia elkartea

kultura Bizia gunea bihurtuko da iradier arena, la excavadora, Crim, 
talco, gatibu edota the Baboon show bezalako taldeekin. orain arte 
egin den sukalde lanari begira jarri gara Jabolo sagastumerekin.

Jabolo Sagastume, Kultura Bizia elkartearen sustatzailea. ALEA.

astekoak kultura



Iradier Arena espazio egokia dela 
uste duzue?
Jatorrizko ideia ez zen, bere ho-
rretan, Iradier Arena erabiltzea. 
Garrantzitsuena gune bat topatzea 
zen. Iradier Arena ez da gune erra-
za, eta hori badakigu; ez dago ongi 
diseinatuta. Baina egia da hiri 
honetan ez dagoela askoz aukera 
gehiago, beraz, daukaguna ahalik 
eta hobekien egokitzen saiatuko 
gara. 600 pertsonarentzako edu-
kiera kudeatzea esfortzu handia 
suposatzen ari da.
Etorkizunerako inflexio puntu bat 
izan daiteke?
Izan daiteke, erakundeek ikusten 
badute formatu horrek etorkizu-
nerako balio dezakeela. Nik uste 
dut, etorkizunera begira, logika 
gehien daukana Kultura Bizia bera 
dela, espazioa baino; azken hori 
ez baitago gure esku, erakundeen 
erabakia da. 
Nola kudeatuko duzue egunerokoa?
Lantalde eragile bat dago, elkar-
teko kideen zein kanpotik iristen 
diren proposamenak jasotzen 
dituena. Ondoren, proposamen 
horiek baloratu eta programatu-
ko ditu, egutegiaren arabera. 
Horrekin batera, kultur eragile 
txikiagoengana ere joko dugu, 
espazioa erabiltzeko gonbitea-
rekin; azken finean, gunea era-
biltzea nahi dugulako. Jarduera 
programatzen duenak sarreren 
salmentatik eta barratik –jartze-
ko aukera dagoenean– lortutako 
diruaren zati bat eramango du, 
baina alokairu moduko bat or-
dainduko du espazioa erabiltzea-
gatik. Kultura Bizia elkarteak 
beste zati bat eramango du, egu-
neroko gastuei aurre egiteko; 
besteak beste, kudeaketa egiteko 
hainbat pertsona kontratatu di-
relako.
Hainbat data iragarri dituzue...
Iragarritako datak itxita daudenak 
dira, eta aurreratutako hainbat 

talderen datak zehaztea falta da. 
Hala ere, gauza asko lotuta dau-
de jada, eta datozen egunetan 
iragarriko dira, kulturabizia.eus 
webgunean eta elkartearen sare 
sozialetan.
Gasteizko jaietan zerbait egongo al 
da?
Ez dakigu, oraingoz; baina data 
horiek gordeta daude, eta Gas-
teizko Udalak aztertuko du zer 
egin daitekeen. Gauza bera Jaz-
zaldia eta Azkena Rock Festival 
jaialdiekin. Gauzak zehaztu aha-
la iragarriko dira. 

Zein da kulturaren egoera Araban?
Hau azpimarratzea gustatzen 
zait: egingo duguna baino askoz 
gehiago da kultura. Askotan, 
"kultura salbatuko dugu" edo 
antzeko gauzak esaten dira, eta, 
nire ustez, kultura salbatuta dago, 
nahiz eta kontzerturik ez egon. 
Oro har, kulturaren egoera oso 
txarra da, batez ere zuzeneko 
ikuskizunei dagokienez. Zuze-
neko sektore horri zulotik atera-
tzen laguntzeko balio dezake, 
baina sektore osoari laguntzea 
zailagoa da. 

astekoak ingurumena

erreDakzioa
Eusko Jaurlaritzak asteburuan 
jakinarazi duenez, uko egin dio 
Subilla Gasteizko Armentia II pu-
tzuan gasa ustiatzeari. Espainia-
ko Kongresuan joan den astean 
Klima Aldaketaren eta Trantsizio 
Energetikoaren lege proiektua 
onartu ondoren –tartean EAJren 
eta PSOEren botoekin– hartu dute 
erabakia, baldintza horiekin gasa 
esploratzen hasteak "zentzurik" 
ez duela ondorioztatuta. 

Joan den astean Armentia II 
putzua esploratzen jarraitzeko 
asmoa agertu zuen Eusko Jaurla-
ritzak, baina erabakia aldatu zuen 
azkenik. "Gorte Nagusietan iza-
pidetzen ari den testuaren argitan, 
Armentia II putzuan gasa ustiatzea 
erabat baztertuta geratzen da", 
azaldu du larunbatean helarazi-
tako oharrean. Izan ere, arau be-
rriarekin, ez da baimen gehiago 
emango hidrokarburoak ustia-
tzeko.

Albistea jakitearekin batera,  
Berriztu mugimenduak, Araban 
gasa erauztearen kontra antola-
tutako taldeak, txalotu egin du   
erabakia. Ohar batean, aspalditik 
Arabako jendartearen gehiengoa-
ren iritziaren kontra ibili izana 
egotzi diote EAJ eta PSEri, eta 
hainbat mobilizazioetan Gasteiz-
ko jendartearen iritzia "argi" ge-
ratu dela nabarmendu. "Hiriburu 
Berdea, larrialdi klimatikoa eta 
herritarren parte-hartzea beza-
lako ideiak saltzen dizkigute, bai-
na herritarrek errefusatutako 
erregai fosilen alde egin dute 
azken momentura arte, energia 
berriztagarrietan oinarritutako 
trantsizio batean inbertitu beha-
rrean", salatu dute. 

Erregai fosilen aurka mobiliza-
tu izan diren herritar eta kolekti-
bo guztiak zoriondu nahi izan ditu 
Berriztuk, eta eredu jasangarri 
baterantz "benetako trantsizioa" 
hasteko garaia dela berretsi du 
oharrean.

Subilla Gasteizko putzuan gasa erauztearen kontra, hainbat mobilizazio izan dira azken urteetan. ALEA

gasa ustiatzeko 
planei, atzera   
Jaurlaritzak subilla gasteizko armentia ii putzuan gasa ustiatzeari uko 
egin diola iragarri du; erregai fosilen aurka mobilizatu diren herritar 
eta kolektiboak zoriondu nahi izan ditu Berriztu mugimenduak. 



astekoak laburrean

Sei gazte atxilotu eta horietako lau 
espetxeratu egin dituzte Logroñon, 
pasa den astean Oiongo Isam 
Haddour 34 urteko gazteari eman-
dako jipoi batean parte hartzea 
leporatuta. Jasotako zauriek he-
riotza eragin zioten banatzaile 
lanetan zebilen oiondarrari. Lehen 
zantzuen arabera, bizikleta eta 
gainean zeraman dirua lapurtzea 
izan zen erasotzaileen helburua.

Espetxera Isam 
Haddour oiondarraren 
hilketa leporatuta 

Asteartean Mugikortasunaren 
Batzordean eztabaidatzekoa zen 
mugikortasun ordenantza atzera 
botatzea erabaki du Gasteizko 
udal gobernuak, zenbait elkarte 
eta oposizioaren arbuioa dela eta. 
Bizikletak errepidera bidali au-
rretik, bidegorrien sarea hobetzea 
eta hiriko trafikoa baretzea eska-
tu diote horiek Udalari, txirrin-
dularien segurtasuna lehenetsiz. 

Bertan behera utzi dute 
mugikortasun 
ordenantza plan berria

Zirriborroak ez du babesik izan. ALEA

Jesus Berganzak erretiroa hartu-
ko du aste honetan, 22 urtez Uda-
laren buru izan ostean, eta 800 
biztanle inguruko udalerriko al-
kate berria Javier Gallego zinego-
tzia izango da. EAJko zinegotzia 
da egun eta baita Hereñako Ad-
ministrazio Batzarreko presiden-
tea ere. Gainera, aktorea da eta 
La Polaca pertsonaia interpreta-
tzeagatik egin da bereziki ospetsua.

Javier Gallego izango 
da Erriberagoitiko 
alkate berria

Aurrera doaz tranbia Gasteizko 
Salburua auzora eramateko obrak. 
Orain arte Salburuko Bulebarrean 
garatu dira lanak, Europako Ba-
tasunaren plazaren eta Iliada hi-
ribidearen artean. Aurrerantzean 
trafikoan eragingo duten aldake-
tak izango dira; datozen lau hila-
beteotan ezingo da Salburuko 
Bulebarrera sartu Bratislava, Ni-
cosia eta Varsovia kaleetatik.

Tranbiaren lanek 
Salburuko trafikoan 
eragina izango dute

Mikroantzerkiari, hauspoa
taulara izeneko lehiaketa martxan jarri du oihanederrek, euskarazko antzezlan laburren eta bakarrizketen 
lehiaketa. Maiatzaren 3ra arte lanaren gidoia edo emanaldi baten bideoa aurkeztu daitezke.

erreDakzioa

Udaberri honetako 
programazioaren barruan, 
Oihaneder Euskararen Etxeak 
antolatu duen berrikuntzetako 
bat izango da Taulara lehiaketa: 
formatu txikiko antzerki-lan eta 
bakarrizketentzako deialdi 
irekia. Lehiaketa honek 
euskarazko antzezlan laburren 
sormena bultzatu nahi du, eta, 
aldi berean, antzerki munduko 
norbanakoei eta taldeei 
antzezlan laburrak garatzeko 
aukera berri bat eskaini.

Lanaren gidoia edo emanaldi 
baten bideoa aurkeztuko 
beharko dute interesa dutenek 
maiatzaren 3ra arte oihaneder@
oihaneder.eus helbidera 
bidalita.

Antzerki lan laburrentzako eta 
bakarrizketentzako plaza 
izango denez, formatu txikiko 
proposamenak izan beharko 
dira, atrezzorik gabeak: 
antzezlanek gutxienez 
hamabost minutuko iraupena 
izan beharko dute, eta gehienez 
hogei minutukoa. Euskara 
hutsean izan beharko dira.

Aurkezten diren proposamen 
guztietatik, epaimahaiak hiru 
lan aukeratuko ditu, eta lan 
irabazle bakoitzak 600 euroko 
saria jasoko du. Aukeraketa 
egiteko epaimahaiak 
proposamenen kalitatea eta 
antzezgarritasuna, deialdi 
honetarako beren-beregi 
sortutako proposamena izatea, 
genero ikuspegia eta 

emakumeen eta 35 urtetik 
beherako gazteen presentzia 
hartuko ditu irizpidetzat. 
Aukeratuko den hiru 
proposamen hauetako bat, 
gutxienez, Arabakoa izango da.

Hiru lan irabazleak ekainaren 
18an Oihanederren aurkeztuko 
dituzte. Aurkezpen publikoa 
prestatzeko beste bost asteko 
epea izango dute irabazleek, 
ekainaren 15era arte. 
Aurkezpenean publikoaren 
saria (500 euro) jasotzeko 

aukera izango du hiru lan 
hauetako batek.

Beste alde batetik, 
Oihanederrek urtaro berrirako 
prestatu duen kultur egitaraua 
abian jarri du. Gogotsu heldu 
dio ekainera bitartean luzatuko 
den hiruhilabeteko honi, eta 
horren adierazgarri da 
antolatutako ekitaldi andana.

Hogei jarduera inguru izango 
dira, eta ia gehienetan 
nabarmentzekoa den ezaugarri 
komuna elkarlana da, izan ere 
Oihanederrek sei urte 
daramatza apirila, maiatza eta 
ekainean Gasteizko hainbat 
eragilerekin batera jaialdi 
ezberdinetan kolaboratzen; 
besteak beste, Poetak 
Maiatzean, Zurrunbilo, 
Ikergazte, Jalgivoz eta Laburbira 
jaialdiekin. 

Oihanederrek udaberriko egitaraua aurkeztu du. ALEA

antzezlanek 
HamaBost eta Hogei 
minutu arteko 
irauPena izan 
BeHarko Dute

Zuiara doa 'Joan-etorrikoak'
gorbeialdeko kuadrillak Joan-etorrikoak izeneko zikloa antolatu du, eskualdeko euskarazko sortzaileen 
eta diziplina bereko kulturgileen arteko jendaurreko topaketak egiteko; lehen saioa zigoitian izan da.

mirian Biteri

Ziklo berri bat jarri du abian 
Gorbeialdeko Euskara 
zerbitzuak: Joan-Etorrikoak. 
Eskualdeko euskarazko artisten 
eta beraien diziplinako 
kulturgileen arteko jendaurreko 
topaketak egitea du helburu 
nagusi ekinaldiak. 

Lehenengo emanaldia 
oporren aurretik izan zen 
Zigoitian, joan den martxoaren 
26an, bertako txalapartariak eta 
Oreka TX talde ospetsuaren 
artean. Pozik agertu da 
Kuadrillako Euskara teknikari 
Manex Agirre saioak izandako 
harrerarekin, eta iragarri du 
dagoeneko baduela zehaztuta 
bigarren emanaldirako data eta 
tokia: Zuiak, Murgiak, hartuko 
du ekaina aldean. Protagonistei 
dagokionez, baina, ezin izan du 
askorik aurreratu, udalerriak 
askotariko sortzaileak dituelako 
eta oraindik ere aukera 

ezberdinak aztertzen 
dabilelako.

Agenden "osagarria"
Sortzaile "lokalak" diziplina 
bereko artista ezagunekin 
elkartzean datza zikloa, urtean 
hiruzpalau topaketa. 
"Kuadrillako udalerrietako 
kultura teknikariek lan asko 
egiten duten agenda 
erakargarria osatzeko, eta 
Joan-Etorrikoak osagarri 
moduan sortu da. Hau da, 
artistak herrira ekarri, 
emanaldia eskaini eta bere 
herrira bueltatu beharrean, 
etorri daitezela eta diziplina 
bereko sortzaile bat gertutik 
ezagutu dezatela; eta aldi 
berean, beraien lana 
ezagutaraztera eman dezatela", 
azaldu du Agirrek. 

Azpimarratu du sortzaileak 
ezagutarazteko eta gerturatzeko 
helburu didaktikoaz gain, 
kulturala ere baduela, topaketa 

horietan ikuskizun bateratua 
eskaintzen dutelako. Horrekin 
lotuta, gaineratu du zikloaren 
formatua "irekia" bada ere, 
hasiera batean, beraien arteko 
solasaldia egitea dela ideia, eta 
jarraian, emanaldia.

Herriz herri
Helburu bikoitz horrekin, 
eskualdeko udalerri 
ezberdinetatik pasatzen joango 
da Joan-Etorrikoak. Ekainean 
Zuian, eta uda ostean beste bi 
topaketa egiteko asmoa du 
Euskara teknikariak, iraila edo 
urrian, hirugarrena; eta 
abenduan, Gabonak baino 
lehen, laugarrena. "Ea denbora 
ematen digun antolatzeko eta 
pandemiak ere uzten digun, 
egoera honekin ez delako erraza 
ekimenak antolatzea. Ezarritako 
mugak direla eta, Zigoitian, 
esaterako, jende asko geratu zen 
sarrera gabe, eta pena da", 
adierazi du.  

Zigoitiko txalapartariak eta Oreka TX taldea batera aritu ziren lehendabiziko saioan. nErEA giL

M unduko sabaitik zein 
gertuko tontorretatik 
datorren aire fresko 

bolada eskaintzen digu urtero 
Bilbao Mendi Film Festivalek. 
Nazioarteko sona bereganatu 
duen zinemaldi bereziaren 
hamabosgarren edizioan 
aurkeztu zuen Iñaki Peña 
medikuak Mendian hil, hirian 
hil (2020) izeneko lana, Aulki 
hutsak (2013) eta S(u/a) minetik 
bakera (2017) filmekin batera 
heriotza eta doluari buruzko 
trilogia osatzen duen 
dokumental hunkigarria.

Aurkeztu ziren hamabost 
euskal ekoizpenen artean, Sail 
Ofizialean lehiatzeko izan zen 
aukeratua Mendian hil, hirian 
hil, beste lau euskal filmekin 
batera. Erakusleiho ezin hobeaz 
gozatzeko aukeraz gain, 
euskarazko film onenaren saria 
eskuratu zuen eta, ordutik 
aurrera, Euskal Herriko zenbait 
aretotan egin du agerraldia. 
Igande honetan, esaterako, 
apirilaren 18an, Aramaioko 
kultur etxean izango da ikusgai.

Gai aldetik dokumentalak 
konkistatzen dituen gailurrek 
bertigoa eragin badezakete ere, 
lanketa benetan da begirunekoa 
eta ekoizpena, orotara, 
etxekotasunez beterikoa. Izan 
ere, ogibidez zainketa 
aringarrietako medikua den 
Iñaki Peñak Arteman 
kooperatibaren laguntza izan 
du ekoizpen lanetan, bai eta 
Eñaut Zubizarretaren ukitu fina 
soinu bandaren atzean.  

Kalitate handikoak dira irudia 
zein musika, hizlari ezberdinen 
xerpa duinak.

Esparru oso ezberdinetako 
lagunen testigantza eta 
gogoetek eraikitzen dute lau 
ataletan (Mendian hil, Hirian 
hil, Mendian bizi, Hirian bizi) 
banatuta dagoen ordubeteko 
filma. Jorge Nagore kazetariak, 
eskarmentu handiko Juanjo San 
Sebastian eta Felipe Uriartek, 

doluan aditua den Izaskun 
Andonegik, Peñaren lankide 
diren hiru medikuk eta 
mendian hildako hiru gazteren 
familiek hezurmamitzen dute 
dokumentala. Mendizaletasun 
amorratuz blai dago filma, hala 
eta guztiz ere, protagonista 
horien guztien sufrimendu, 
beldur eta itxaropenak dira 
benetako muina. Hala, 
heriotzaz eta doluaz haraindi, 
bizitzeko eta hiltzeko moduez 
dihardu filmak.

Ramon Olasagastiren 
Mendiminez liburuak irekitako 
bideari jarraiki, gehien maite 
zutena egiten bizitza galdu 
zuten guztiei zuzentzen den 
omenaldi ederra da Mendian 
hil, hirian hil. Errespetu eta 

Heriotzaren inguruko gogoeta egiten du dokumentalak. 'mEnDiAn HiL, HiriAn HiL'

'Mendian hil, hirian hil'

ixone santamaria viDan
zineMazalea

zineMa

"Protagonista 
guztien sufrimenDu, 
BelDur eta 
itxaroPenak Dira 
Benetako muina" 

duintasun osoz jaso egiten da 
mendian zendutako horien 
memoria, oroimenaren 
beharrezkotasunaren aitortzan. 
Aldi berean, haitzen 
handitasunetik harago, hiriko 
bizitzara jaisten du Peñak auzia. 
Heriotza kulturalki ezabatuz 
goazela aipatzen du hizlarietako 
batek: nahiago dugu gure 
begiak eta barruak itxi eta 
amaiera desnaturalizatuz, 
gugandik aldendu. Hil, baina, 
guztiok hiltzen gara.

Izan zortzimilako baten 
tontorrean, izan etxeko 
goxotasunean zein ospitalean… 
heriotza duinaz eta doluaren 
garrantziaz hitz egiteko 
abagunea gordetzearen 
beharrezkotasuna 
azpimarratzen du 
dokumentalak. Hortaz, lehen 
lerroan ipintzen dira zaintza 
lanak eta gure hauskortasuna 
onartzeko erronka.

Mendiarekiko maitasun bizia 
eta bizitzeko grina adoretsua; 
hala deskribatuko nuke 
filmaren espiritua. Ezagunak 
diren aurpegi eta paisaiak 
antzemateaz gain, zeharo 
potenteak diren diskurtsoekin 
identifikatzeko aukera ere bada, 
maiz lanbrotuta dirauten 
hainbat auzi perspektiba 
ezberdinetatik.  

Nozitutako gabeziak, letretara

erreDakzioa

Gasteiztarrek konfinamenduan 
idatzitako kontakizunak biltzen 
dituen Gure gabezia izeneko 
liburua apirilaren 23an 
aurkeztuko dute. Hau izango da 
Liburuaren Nazioarteko 
Egunaren bueltan egingo den 
ekimenetako bat. Larrialdi 
egoerak ohikoa den ospakizun 
bat baldintzatuko du, 
enegarrenez. Hortaz, eta dena 
ondo bidean, Plaza Berriko 
mahaiek eta aurkezpen 
jendetsuek datorren urteko 
apirilera itxaron beharko dute. 

Baina letren abaroan 
izandako jarduna ez da guztiz 
eten. Izan ere, apirilean eta 
martxoan zehar, lehiaketak, 

irakurketa klubak, lantegiak eta 
liburuen aurkezpenak egingo 
dira Ignacio Aldekoa kultura 
etxean, Apirila, liburuen 
hilabetea egitasmoaren 
barruan. Aukeratzeko moduko 
sorta zabala aurkeztu dute. 
Hala, Bookface lehiaketa 
proposatu dute, gorputzaren 
edo janzkeraren zati batekin 
liburu baten azala egiteko 
erronka botaz. English Book 
Club deritzona ingelesezko 
mintzamena hobetu nahi 
dutenei bideratu dute. 

Don't panic, dena ez da 
ingelesa izango. Literatura 
garaikidearen kluba ere 
prestatu dute, Alvaro 
Urbinarekin, eta gazteentzako 
idazketa eta irakurketa lantegia 

ere egingo da, Patxi Zubizarreta 
idazlearen gidaritzapean. 
Adinekoei begira, 100 
Ahaztezinak irakurketa gida 
prestatu dute, liburuak ez ezik, 
filmak eta komikiak ere 
kontuan hartzen dituena. 

Ohi bezala, izenburu berriak 
aurkezteko abagunea izango da.  
Konfinamenduko kontakizunez 
gain, hauek dira nobedadeak: 
Manuel Septienen Las dos vidas 
de Martín de Munibe eleberria; 
Elizabeth Duvalen Después de 
lo trans: sexo y género entre la 
izquierda y lo identitario 
entsegua;  Ernesto Olanoren 
Llueve en las farolas eleberria 
eta Enrique Arberasen 
Perretxiko: el oro blanco de los 
vascos  liburua. 

Liburuaren Eguna ospatzeko hainbat ekimen prestatu dituzte, baina azokak gutxienez datorren urtera arte itxaron beharko du. ALEA

Hainbat liburu aurkeztuko dituzte egunotan liburuaren nazioarteko egunaren harira; tartean, 
konfinamendu garaian idatzitako kontakizunak biltzen dituena. tailerrak eta lehiaketak ere egongo dira.



Denbora-pasak

Astean behin, asmatu gertukoa

Lehiaketan parte hartu nahi baduzu, astero 
galdera berriak aurkituko dituzu:
alea.eus/lehiaketa

ALEAk lehiaketa berri bat izango du martxan 
datozen asteotan. Lehiaketa honen bidez, 
gertuko ekoizleak zein produktuak 
ezagutaraztea eta gure lurraldea hobeto 
ezagutzeko aukera eskaintzea bilatuko dugu. 
Horrenbestez, Astean behin, asmatu gertukoa 
izenburupean, ostiralero hamar galdera berri 
proposatuko ditugu.

Aste bakoitzean zehar galdera gehien 
asmatzen dituenak jasoko du aste horretako 
saria, eta berdinketarik dagoen kasuetan, 
erantzun zuzen gehien eman dituztenen artean 
zozketa bidez erabakiko da irabazlea. 

Jarraian jasotakoak izan dira azken astean 
zehar erantzun behar izan diren galderak; eta 
horiekin batera erantzunak ere eskaintzen 
dizkizugu. Aste honetako lehiaketa parte hartu 
nahi izatekotan, webgunean sartzea besterik ez 
duzu. 

1. Nor izan zen ALEA aldizkariaren 77. zenbakiko 
azalean protagonista?

A) gorkA urbizu

b) iñAki PErurEnA

C) JuAn JosE ibArrETxE

2. Zenbat biztanle ditu Añanako Kuadrillan dagoen 
Iruña Oka udalerriak?
A) 3.488

b) 4.129

C) 2.937

3. Noiz sortu zen GEU Elkartea?
A) 1975

b) 1992

C) 2004

4. Nork estreinatu zuen Jimmy Jazz aretoaren 
oholtza 2008an?

A) bErri TxArrAk

b) DJ mALAnDro (PArrAnDA & biTzio)

C) THE CyniCs + Los CrETinos

5. Nor da Artium museoaren gaur egungo 
zuzendaria?

A) bEATriz HErrAEz

b) ArACELi DE LA HorrA

C) DAniEL CAsTiLLEJo

6. 'Baginen', euskarazko liburu onena izan da 
Nafarroako liburu denden sarietan. Nortzuk dira 
egileak?

A) kArmELE JAio ETA AniA buruAgA

b) CirA CrEsPo ETA ELEnA ziorDiA

C) ToTi mArTinEz DE LEzEA ETA nAHiA igLEsiAs

7. Zein da Lapuebla de Labarcako ikastola?
A) AssA ikAsToLA

b) LoPE DE LArrEA ikAsToLA 

C) ArEskETA ikAsToLA

8. Noiz hasiko da Arabako Binakako Bertsolari 
Txapelketa?

A) APiriLAk 24

b) mAiATzAk 1

C) APiriLAk 17

9. Zein udalerritan dago Garaion Sorgingunea?
A) bArrunDiA

b) gArAio

C) ozETA

10. Noiz itzuliko da Gaubeara Schubertaldia musika 
klasikoaren jaialdia?

A) EkAinEAn

b) uzTAiLEAn

C) irAiLEAn

1.b - 2.A  - 3.b - 4.C- 5.A - 6.b- 7.A - 8.C - 9.A - 10.b

Soluzioak:



30 ALEA

Euskararen Agenda

Euskararen agenda

musIka

laudIo idoia asurmendi
kultudaberri zikloaren barruan.
Ostirala 16, 19:00etan, Alberto 
Acero plazan.

GaSTEIz inoren ero ni
Futuro Terror taldearekin batera 
arituko dira.
Larunbata 17, 17:30ean, Jimmy 
Jazz aretoan.

amurrIo Dupla, Haizeatxo eta 
ningra
'EH! Ez gaude inoren zain!' izango du 
lelo jaialdiak.
Larunbata 17, 19:00etan, Burubion.

GaSTEIz serge
'Leihotik mundura' lana aurkeztuko 
du sergio ruiz g-Txabarrik.
Osteguna 22, 19:30ean, Oihaneder 
Euskararen Etxean.

bErtsolarItza

Izarra arabako Binakako 
Bertsolari txapelketa
Lehen final laurdena. unai Anda, 
xabier Antia, Andere Arriolabengoa, 
xabi igoa, iñaki Viñaspre eta Felipe 
zelaieta bertsolariekin.
Larunbata 17, 17:00etan, kultur 
etxean.

aramaIo señora sariketa
Lehen saioa. maddi Aiestaran, Haizea 
Arana, miren Artetxe, oihane Perea, 
itxaso Piquer eta Alazne untxalorekin. 
Larunbata 17, 17:00etan, kultur 
etxean.

haurrak

arESpaldITza 'amilami'
ipuin musikatua, euskal kultura 
herrikoia eta munduko musikak 
batzen dituena.
Igandea 18, 17:00etan, elizan.

GaSTEIz 'animalien ipuinak'
Animaliak protagonista diren ipuinak. 
Lupe Lekuona kontalariarekin. 5-10 
urte bitartean.
Asteartea 20, 18:00etan, Ibaiondon. 

GaSTEIz 'ze polita zaren'
Ane gebara kontalariarekin. 4-8 urte 
bitartean.
Asteazkena 21, 18:00etan, Iparralde 
gizarte etxean. 

Ikus Entzun

GaSTEIz 'kax-kax-kax!'
musika eta literatura batzen dituen 

ikuskizuna, katixa Agirre eta maite 
Larbururekin. gonbidapena jaso 
behar da aurretik.
Igandea 18, 19:00etan, Oihaneder 
Euskararen Etxean.

aGuraIn 'Dardara'
berri Txarrak taldearen inguruko 
dokumentala.
Igandea 18, 18:30ean, Harresi 
aretoan.

aramaIo 'mendian hil, hirian hil'
iñaki Peñak zuzendutako 
dokumentala. oroitzapena eta 
itxaropenaren inguruko lana.
Igandea 18, 19:00etan, kultur 
etxean.

CHill Mafia

GaSTEIz chill mafia
ben yart taldea ere izango da taula gainean. 
Ostirala 16, 18:30ean, Jimmy Jazz aretoan. 

Euskararen Agendako hitzordu 
guztiak ikusteko:

alea.eus/agenda

Arabako Foru Aldundiak eta Gasteizko Udalak diruz lagundua.

AgEnDA  Apirilaren 16tik 22ra

Irakurleen txokoa

Parralen bazkaria
Bi lagunentzat

ALEAk bi lagunentzako bazkari begetariano 
bat zozkatuko du Gasteizko Parral 
tabernan, astean zehar bazkaltzeko. 
Zozketan parte hartzeko, eman izena 
apirilaren 20a baino lehen. Apirilaren 23ko 
ALEAn publikatuko ditugu irabazleen 
izenak.

OHARRA: Zozketan parte hartzeko 
webgunean saioa hasita izan behar duzu.

Irabazleak: 
Sergeren kontzerturako bi gonbidapen eta bi disko: Mikel Machio 
Ramos eta Susana Dominguez Segui.

parte hartU  www.alea.eus/zozketakzozketak

Babestu Arabako euskarazko kazetaritza, eta 
jaso ALEA astero zure etxean (55 euro urtean). 

alea.eus/harpidetzak/

ALEA materiala
Bi sorta

ALEAk bi material sorta zozkatuko ditu, 
haurrentzako ALEAren kamiseta, bisera eta 
telazko poltsa batez osatutakoa. Zozketan 
parte hartzeko, eman izena apirilaren 20a 
baino lehen; hilaren 23ko ALEAn 
publikatuko ditugu irabazleen izenak.

OHARRA: Zozketan parte hartzeko 
webgunean saioa hasita izan behar duzu.




